
蔡州乞致仕第二表

作者：歐陽修　北宋

本作品收錄於《廬陵文鈔/09》

睿訓丁寧，曲加慰諭。愚衷懇迫，尚敢黷煩。將再幹於冕旒，宜先伏於砧锧。伏念臣世

惟寒陋，少苦奇屯，識不達於古今，學僅知於章句。名浮於實，用之始見於無能；器小

易盈，過則不勝於幾覆。徒以早遘千齡之亨會，誤蒙三聖之獎知。寵榮既溢其涯，憂患

亦隨而至。稟生素弱，顧身未老而先衰；大道甚夷，嗟力不前而難強。每念恩私之莫報，

兼之疾病以交攻。爰於守亳之初，遂決竄漳之計。逮此三遷於歲律，又更兩易於州符。

而犬馬已疲，理無復壯；田廬甚邇，今也其時。是敢更殫螻蟻之誠，仰冀乾坤之造。況

今時不乏士，物咸遂生。鳧雁去來，固不為於多少；鳶魚上下，皆自適於飛潛。苟遂乞

於殘骸，庶少償其夙志。伏望皇帝陛下，哀憐舊物，隱惻至仁，察其有素非偽之誠，成

其識分知止之節，曲從其欲，賜報曰俞。俾其解組官庭，還車故里。披裘散髮，逍遙垂

盡之年；鑿井耕田，歌詠太平之樂。其為榮幸，曷可勝陳。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

